
La radunanza da delegats

La tschantada da quist organ da la LR ha gnü lö als 14 avrigl
1962. Tanter ils delegats ha'l parsura gnü il plaschair da beneventar
sco giasts als cusgliers guvernativs Dr. Bezzola e Dr. Huonder ed

amo alchüns giasts. Cun excepziun da la particla de e da nun han las
tractandas dat andit a grandas discussiuns. Per finir ha la radunanza
acceptà la proposta da nu revgnir plü a la dumanda da redacziun dal
Vocabulari sursilvan chi d'eira già cumpost e per part stampà.

II cussagl

Illas trais tschantadas da la perioda da rapport s'ha il cussagl
occupà da la preparaziun per la radunanza da delegats, dal quint e
dal preventiv, e tranter oter eir da las seguaintas dumandas: Exposiziun

ambulanta da veta e cultura rumantscha, continuaziun dals
champs studentics, applicaziun dal rechav da la Festa federala 1961,
provedimaint per las mussadras da scoulina e dal problem da
l'instrucziun rumantscha illas scoulas primaras dal territori periclità.

La suprastanza

La suprastanza ha gnü da tour posiziun illas ses tschantadas in
ün grand numer da problems. Ella ha prepara las tractandas dal
cussagl ed ha discutà in special Pediziun dals dicziunaris, tant dal püt
da vista da l'execuziun sco eir da la finanziaziun chi nun ais neir hoz
üna bagatella. Plünavant ha la suprastanza dedicha sia attenziun als
problems dal persunal, a problems da la scoula rumantscha ed ha
trattà ün bei numer d'instanzas per subsidis.

II secretariat

Eir la lavur dal secretariat crescha adüna inavant, intant ch'id ais
adüna plü difficil da survgnir persunal. I'l büro da la Lia haja dat las
seguaintas müdadas: La mità avrigl es giunfra Annatina Cuorad
sortida dal servezzan da la LR. Sia successura giunfra Ursula Nick ais
entrada il 7 da mai e sortida fingià la fin da settember. Fin la
seguonda eivna da november ais la LR stada sainza giunfra da büro.
Lura ais giunfra Genoveva Arquisch entrada i'l servezzan da la LR.

